
ATMOSFERA MUHITIDA ORGANIK QUYOSH ELEMENTLARINING 

FOTOELEKTRIK PARAMETRLARINING O‘ZGARISHI 

Annotatsiya: Ushbu maqolada organik quyosh elementlarining samarali va 

barqaror  hamda uzoq muddatli xizmat ko’rsatishini ta’minlash uchun atmosfera 

muhitida ularning fotoelektrik parametrlarining o’zgarishi o’rganildi. Tajribada 

fulleren va fulleren bo’lmagan organik quyosh elementlari qiyosiy o’rganildi.  

Kalit so’zlar: Organik quyosh elementlari, fulleren va fulleren bo’lmagan 

asosli organik quyosh elementlari, polimer quyosh elementlari, mexanik, kimyoviy, 

nurlanish ta’sirlar, atmosfera sharoiti, PCBM, ITIC, P3HT 

 

Quyosh fotoelementlariga qo‘yiladigan asosiy vazifalardan temperatura, 

mexanik ta’sirlar, kimyoviy hamda nurlanishlar ta’sirlariga chidamliligidan tashqari 

atmosfera muhitida barqaror ishlash talabi ham qo‘yiladi [1-5]. Chunki, bu kabi 

qurilmalarning tijoriy maqsadlarda ishlab chiqarila boshlangach, ularning real ish 

mexanizmlari jarayonlari hammamizga ma’lum bo‘lgan atmosfera muhitida kechadi. 

O‘rganilayotgan fullerenli va fullerensiz organik moddalar aralashmasidan iborat 

yupqa qatlamli fotoelementlarni atmosfera muhitidagi barqarorligini solishtirishda 

OQElarning samarali va barqaror hamda uzoq muddatli xizmat ko‘rsatishini 

taminlash uchun muhim xulosalar olishimiz mumkin. Shu sababdan P3HT:PCBM 

va P3HT:ITIS asosida OQElarini atmosfera muhitida samaradorlik va barqarorlik 

ko‘rsatkichlari tadqiq etildi [6-8]. 

1 va 2-rasmlarda atmosfera muhitida joylashgan P3HT:PCBM va P3HT:ITIC 

asosidagi OQEdagi VOC, Isc va EO‘S normallashgan qiymatlarining pasayish egri 

chiziqlarini keltirilgan. Tajribada o‘rganilayotgan ob’yektlar fotoelektrik 

parametrlarning vaqt o‘tishi bilan o‘zgarishi 1-8 soat davomida kuzatildi. 

Degradasiya jarayonlariga asosiy sabablardan biri kislorod va suv molekulalari 

hisoblanadi [9-10].   

1 - rasm. Atmosfera muhitida joylashgan P3HT:PCBM asosidagi OQEda Voc 

(doira), Isc (uchburchak) va EO‘S (romb) qiymatlarining o‘zgarish egri chiziqlari. 

 
2 - rasm. Atmosfera muhitida joylashgan P3HT:ITIC asosidagi OQEda Voc 

(doira), Isc (uchburchak) va EO‘S (romb) qiymatlarining o‘zgarish egri chiziqlari. 

1 va 2-rasmlardan ko‘rinadiki, har ikkala OQElarda ham o‘zgarmas Voc, Isc i 

EO‘S qiymatlari qisqa vaqt ichida deyarli nolga tushadi. Bunday o‘zgarishlar 

o‘rganilayotgan OQElar turiga xos bo‘lib, ularning mexanizmi asosan yuqori katod 

qatlami Al ning tez oksidlanishi va uning yupqa qatlamga diffuzion tarqalishi bilan 

bog‘liq [11-13]. P3HT:PCBM asosidagi OQEdagi EO‘Sning kamayish davri 

taxminan 8 soatni tashkil etadi, bu boshqa ishlarda bo‘lgani kabi bir xil [14]. Biroq, 

P3HT:ITIC ga asoslangan OQElarda EO‘Sning pasayish davri sezilarli darajada 

kichik bo‘lib, bir soatdan kam vaqtda deyarli to‘liq degradasiyaga uchrar ekan. 

P3HT:PCBM asosidagi OQE holatida Al elektrod yupqa qatlamining oksidlanishi va 

uning fotoaktiv qatlamga tarqalishi bilan aniqlangan va tushuntirilgan bir necha 

soatlik xarakterli degradasiya vaqti ushbu optik tadqiqot natijalariga to‘g‘ri keladi, 

P3HT:ITIC asosidagi OQEda esa bunday degradasiya davri juda qisqa ekan. Bir xil 

donor matrisali polimerga ega bo‘lgan, ammo har xil akseptor molekulali ikkita 

organik quyosh elementlarining degradasiya natijasida parchalanish tezligidagi 

bunday farq ularning fotoaktiv qatlamining o‘ziga xos tuzilishi bilan bog‘liq ekan 

[15-17].  

Bir xil donor P3HT polimerli, ammo turli xil PCBM va ITIC akseptor 

molekulalari bo‘lgan OQElarning fotovoltaik va optik xususiyatlarini qiyosiy 

o‘rganish misolida, bunday qurilmalarning yutilish va fotolyuminessensiya 

spektrlari ma’lumot beruvchi vosita sifatida keyingi ilmiy tadqiqot ishlarida 

foydalanish mumkin, ya’ni EO‘Sning kamayishi va degradasiya darajasini, quyosh 

energiyasini o‘zgartirish qurilmalarining xizmat ko‘rsatishga yaroqli ekanligi kabi 

parametrlarini baholash mumkin. 

1:1 nisbatdagi P3HT:PCBM aralashmasi asosidagi OQEda qolgan ikki xil 

boshqa nisbatlardagi aralashmalar asosidagi OQElardan farqli ravishda yuqori EO‘S 

olingan. Natija 30 0S haroratda AM1.5 spektrli 100 mVt/sm2 intensivli yorug‘lik 

ta’sirida 3,6% EO‘Sga erishilgan bo‘lsa, 1:2 hamda 1:4 nisbatdagi aralashmalardan 

tayyorlangan OQElarda esa mos ravishda, EO‘S 2,2% hamda 0,7%ni tashkil etgan. 

Qisqa tutashuv toki zichligi Jcs=9.5 mA/sm2 va to‘ldirish faktori FF=0.63ni tashkil 

etdi. Bu esa, 1:1 nisbatdagi aralashmada donor va akseptor materiallari o‘rtasidagi 

mutanosiblikni va ularning interfeysi optimal darajada shakllanishini ko‘rsatadi. 

Demak, donor va akseptor materiallarining aralashmadagi nisbati 1:1 bo‘lganda, 

yorug‘lik yutilishida poydo bo‘ladigan eksitonlarni elektron va kovaklarga ajralishi 

va ushbu zaryadlarning elektrodlarga tashilishi optimal darajada bo‘ladi [18-19].  

 Har xil nisbatdagi materiallar aralashmasidan tayyorlangan P3HT:ITIC faol 

qatlamli OQElar uchun, yuqoridagi natijalar kabi, 1:1 nisbatda optimal EO‘Sga 

erishish mumkinligini quyidagi ishlardagi natijalar xam tasdiqlaydi Jadvalda katod 

sifatida Al tanlangan bo‘lib, katod va faol qatlam orasiga PFNning yupqa qatlami 

yotqizilgan. PFN materiali metanol suyuqligida 0.2 mgr/ml konsentrasiyada erititilib 

tayyorlangan va 20 sekund davomida 2000 ayl/min tezlikda syentrofugalash usulida 

faol qatlam ustiga 5 nm qalinlikda yotqizilgan. 

